
BirdLife Malta (BLM) tilqa’ s-sistema l-ġdida ta’ kontroll tas-sajd tal-UE permezz tar-

Regolament (UE) 2023/2842 li jemenda r-Regolament ta’ Kontroll (EU) 1224/2009. Dawn ir-

regolamenti għandhom iġibu bidliet fundamentali fis-sistema tal-ġbir tad-dejta u l-monitoraġġ 

tal-bastimenti tas-sajd fil-Mediterran. BLM tilqa’ dawn it-tibdiliet u sa fejn hu prattikabbli se 

tappoġġja lid-Dipartiment tas-Sajd u l-Akkwakultura (DFA) fit-tixrid tal-kompetenza tagħna 

partikolarment fir-rigward tal-isforzi ta’ konservazzjoni tal-għasafar tal-baħar. 

 

Is-sitwazzjoni kurrenti fil-Mediterran 

 
Is-sajd jipprovdi impjieg lil madwar 260,000 sajjied fil-Mediterran u jipprovdi wkoll sors 

importanti ta' proteina, irrappurtat li huwa medja ta' 20kg għal kull persuna1. Fil-Mediterran u l-
Baħar l-Iswed, inqabdu medja ta’ 1.31 miljun tunnellata ħut bejn is-snin 2010 u 20202. 

Madankollu, il-Baħar Mediterran huwa kklassifikat bħala reġjun b’nuqqas ta' dejta fis-sajd 

minħabba n-nuqqas ta’ assessjar tal-istokkijiet tal-ħut. L-immaniġġjar effettiv tas-sajd 
jiddependi fuq studji xjentifiċi tal-bijomassa u t-tibdiliet tagħhom mal-medda taż-żmien. 

Madankollu, in-nuqqas ta’ informazzjoni jwassal għall-nuqqas ta' pariri prattiċi, u b'hekk jillimita 

l-kapaċitajiet ta' immaniġġjar effettiv3. L-immaniġġjar effettiv huwa kruċjali għall-użu sostenibbli 
tar-riżorsi tal-baħar u biex inħarsu l-impjiegi tas-sajd u l-provvista tal-ikel. 

 

Is-sajd iġib miegħu l-isfidi tiegħu u fost it-tħassib ewlieni nsibu l-qbid aċċidentali tal-ispeċi 
vulnerabbli tal-baħar, ikkawżati minn interazzjonijiet mal-irkaptu tas-sajd. Dan il-qbid 

aċċidentali huwa wieħed mill-ikbar perikli għall-għasafar tal-baħar, b'195,000 qabda 

 
1 Hilmi, N., Farahmand, S., Lam, V. W., Cinar, M., Safa, A., & Gilloteaux, J. (2021). The impacts of 
environmental and socio-economic risks on the fisheries in the Mediterranean region. Sustainability, 
13(19), 10670. 
2 FAO (2022). The State of World Fisheries and Aquaculture 2022. Towards Blue Transformation. Rome, 
FAO. https://doi.org/10.4060/cc0461en. 
3 Demirel, N., Zengin, M., & Ulman, A. (2020). First Large-Scale Eastern Mediterranean and Black Sea 
Stock Assessment Reveals a Dramatic Decline. Frontiers in Marine Science, 7, 103. 
https://doi.org/10.3389/fmars.2020.00103. 



 

 

aċċidentali ta’ għasafar tal-baħar kull sena fl-ibħra Ewropej4. Il-ġbir tad-dejta dwar il-qbid 
aċċidentali ta' speċi vulnerabbli huwa kruċjali biex wieħed jifhem in-natura u l-firxa ta' din il-

problema. Huwa l-ewwel pass lejn l-iżvilupp u l-implimentazzjoni ta’ miżuri ta’ ġestjoni adegwati 

għat-tnaqqis tal-qbid aċċidentali5. 
 

Ir-regolamenti il-ġodda, (UE) 2023/2842, ser jimmodernizzaw is-sistema għall-kontroll, l-ispezzjoni 

u l-infurzar bil-għan li jiżguraw il-konformità mar-regoli tal-‘Common Fisheries Policy’ u jrawmu t-
trasparenza. Dan huwa essenzjali għat-titjib tal-ġbir tad-dejta tal-istokkijiet tal-ħut u l-qbid 

aċċidentali.  

 

Il-monitoraġġ tal-pożizzjonijiet tal-bastimenti permezz ta' teknoloġiji moderni 

 
Bħalissa, il-‘Vessel Monitoring System’ (VMS) għandha tiġi installata biss fuq bastimenti tas-sajd 

ikbar minn 12-il metru. Bir-regoli l-ġodda għall-monitoraġġ tal-bastimenti tas-sajd, sal-2030, 

gradwalment, il-bastimenti kollha tas-sajd irid ikollhom installat il-VMS . Din il-bidla radikali se 

tippermetti lid-DFA biex iżid il-livell ta’ kontroll fuq il-bastimenti tas-sajd u jkollha informazzjoni 

dwar fejn jinsabu u l-attivitajiet tagħhom. L-intraċċar ta' bastimenti tas-sajd izgħar minn 12-il 
metru għandu jkun ta' benefiċċju wkoll għas-sajjieda f'termini ta' sikurezza, għax jiżgura 

assistenza fil-pront f'każ ta' emerġenza. 

 
BLM tittama li informazzjoni mill-VMS tkompli tiġġieled is-sajd illegali, mhux irrappurtat u mhux 

irregolat (IUU) fl-ibħra Maltin. Minkejja dan, din il-miżura ġdida m’għandhiex tintuża waħedha 

biex nipproteġu l-ekosistemi tal-ibħra Maltin mill-IUU. Bħalissa, iż-żoni protetti tal-baħar (MPAs) 
ta’ Malta, li jinkludu Żoni Protetti Speċjali (mSPAs) imfassla bis-saħħa tad-Direttiva dwar l-

Għasafar, huma biss parzjalment protetti, li jfisser li dawn iż-żoni tal-baħar huma mmarkati bħala 

protetti iżda mhumiex immaniġġjati b’mod xieraq, fejn xi forma ta’ sajd huwa permess. Pjanijiet 

xierqa tal-immaniġġjar tal-MPAs flimkien ma' livelli aħjar ta' protezzjoni għandhom 

jikkumplimentaw lil dawn ir-regolamenti ġodda. Il-livelli ta' protezzjoni jistgħu jvarjaw minn żoni 

ta' ebda sajd, żoni li jippermettu użu differenti, għeluq temporanju jew permanenti, u 

restrizzjonijiet fuq tipi ta' rkaptu li jagħmel iktar ħsara. Skont studju reċenti, miżuri bħal dawn 
ipprovdew riżultati pożittivi f’diversi pajjiżi inkluż żieda fil-qbid tal-ħut, ‘spill-over effect’ u żieda 

fid-daqs tal-ħut, b’benefiċċju ekonomiku ġenerali għas-sajjieda. B'mod konsistenti, l-MPAs 

b’żoni ta' ebda sajd urew l-akbar benefiċċji6. 
 

Jekk irridu nistinkaw tassew għal sajd sostenibbli, il-protezzjoni tal-ibħra Maltin, il-protezzjoni ta’ 

speċi li jsir sajd żejjed għalihom u speċi sensittivi oħra, inklużi għasafar tal-baħar, ċetaċji, klieb 

 
4 Ramírez, I., Mitchell, D., Vulcano, A., Rouxel, Y., Marchowski, D., Almeida, A., ... & Paiva, V. H. (2024). 
Seabird bycatch in European waters. Animal Conservation. 
5 FAO (2019). Monitoring the incidental catch of vulnerable species in Mediterranean and Black Sea 
fisheries: Methodology for data collection. FAO Fisheries and Aquaculture Technical Paper No. 640. 
Rome, FAO. 
6 Costello, M. J. (2024). Evidence of economic benefits from marine protected areas. Scientia Marina, 
88(1), e080-e080. 



 

 

il-baħar, fkieren tal-baħar u alka tal-baħar, irridu nużaw strateġiji li huma ‘ecosystem-based’. 

Biex nilħqu dan l-għan, huwa vitali li nipproteġu l-ħabitati li għandhom funzjonijiet importanti 

għall-ispeċi, inkluż għat-trobbija u t-tnissil tal-ispeċi, żoni ta’ għalf u ‘rafting’ tal-għasafar tal-

baħar. L-introduzzjoni tal-VMS fuq il-bastimenti tas-sajd kollha għandha finalment trawwem 

kontroll aħjar tal-bastimenti, l-attivitajiet tas-sajd u fl-aħħar mill-aħħar il-protezzjoni ta' dawn il-
ħabitati.  

 

Permezz ta' monitoraġġ aħjar tal-attivitajiet tas-sajd, BLM tispera wkoll li dejta ta’ kwalità tajba 

għandha tkun disponibbli għall-‘Maritime Spatial Planning’ (MSP) , li bħalissa jinsab fil-proċess li 

jiġi rivedut. L-MSP għandu jkun għodda importanti għall-immaniġġjar tal-ispazju marittimu u tal-
ekosistemi tal-ibħra Maltin u biex irawwem il-kollaborazzjoni bejn l-imsieħba. Flimkien ma' dan, 

id-dejta dwar l-isforz tas-sajd minn bastimenti tas-sajd ta' kull daqs għandha tipprovdi 

informazzjoni preċiża dwar il-koinċidenza mal-mSPAs. Fis-snin li għaddew, BLM identifikat Żoni 

Importanti għall-Għasafar tal-Baħar u mSPAs għall-popolazzjonijiet tal-għasafar tal-baħar 

Maltin, inklużi l-hotspots tagħhom għall-ikel fiż-Żona tas-Sajd ta’ Malta (25nm). Dawn l-eżerċizzji 
wasslu għall-identifikazzjoni ta’ kunflitti u interazzjonijiet possibbli tat-tajr tal-baħar mas-sajjieda7. 

 

F'żoni li juru koinċidenza bejn l-attività tas-sajjieda u l-preżenza ta' tajr tal-baħar, 

nirrakkomandaw miżuri ta' mitigazzjoni inkluż il-kalar ta' konzijiet u xbieki billejl, meta jkun 

possibbli għas-sajd, filwaqt li d-dawl użat abbord jinżamm minimu. Miżura oħra li tnaqqas il-

qbid aċċidentali tal-għasafar tal-baħar hija li jitnaqqas ir-rimi ta' ħut mejjet mill-qabda u li jkun 

evitat dan ir-rimi waqt il-kalar jew l-irfigħ. Din il-miżura tal-aħħar għandha tapplika għat-tipi 
kollha ta’ rkaptu. Dan inaqqas l-interazzjonijiet mat-tajr tal-baħar u l-probabbiltà li jseħħ qbid 

aċċidentali. Permezz tal-proġett tal-UE LIFE PanPuffinus!, BLM qiegħda taħdem mas-sajjieda 

sabiex tiġi ttestjata miżura ta’ mitigazzjoni bl-użu ta’ ‘scarybird’ li jnaqqas l-interazzjonijiet mal-

għasafar tal-baħar billi jbezzagħhom. Ġeneralment, din il-miżura ta' mitigazzjoni ġiet aċċettata 

mis-sajjieda u l-effiċjenza tagħha fuq l-operazzjonijiet tas-sajd bil-konz qed tiġi ttestjata.  
 

Sistemi ta' rappurtaġġ elettroniku 

 

BLM tilqa’ r-regolamenti l-ġodda dwar l-installazzjonijiet ta’ Sistemi ta' Rappurtaġġ Elettroniku 

(ERS) fuq il-bastimenti li huma ikbar minn 18-il metru, li jibdew mill-2025. Element ewlieni fir-

riforma tal-ERS huwa l-introduzzjoni ta’ logbook elettroniku, li fih il-kaptan tal-bastiment tas-sajd 

irid jirreġistra u jirrapporta d-dejta elettronikament. BLM tirrikonoxxi l-isforz tad-DFA biex 
tintroduċi progressivament din it-teknoloġija l-ġdida lis-sajjieda permezz tad-distribuzzjoni ta’ 

tablets lil kull sajjied/a kummerċjali, full-time u part-time, kif ukoll l-implimentazzjoni ta’ Sistema 

ta’ Informazzjoni Integrata tas-Sajd. 
 

Skont ir-regolamenti l-ġodda, mill-2028, is-sajjieda ta’ bastimenti taħt it-12-il metru se jkunu 

jistgħu wkoll jirrappurtaw il-qabdiet tagħhom elettronikament permezz ta’ apps tal-mowbajl. 

 
7 Lago, P., & Metzger, B. (2020). Review of the diet and foraging behaviour of three species of 

tubenoses breeding in the Maltese Islands. 



 

 

Dawn l-għodod moderni huma utli għall-operaturi fuq skala żgħira għaliex jiffaċilitaw l-aċċess 
u fl-aħħar mill-aħħar it-traċċabilità tal-ħut. Fl-istess ħin, dawn l-għodod għandhom jipprovdu 

dejta kruċjali għax-xjenzi tas-sajd u l-immaniġġjar tar-riżorsi tal-baħar. 

 
Filwaqt li dawn is-sistemi ta' rappurtaġġ elettroniku għandhom jirriformaw is-sistema ta' ġbir ta' 

dejta tas-sajd, dan għandu jkollu impatt fuq is-sajjieda li jistgħu jkunu reżistenti għall-bidla jew 

ikollhom kapaċità limitata biex jikkonformaw mar-rekwiżiti l-ġodda. Dan jirriskja li jkun 
kontroproduttiv għall-għan li jitnaqqas l-IUU, fejn l-illegalitajiet tas-sajjieda jistgħu jkunu qed 

jiżdiedu minħabba qabdiet mhux irrappurtati jew irrapportati ħażin. Kontroll u spezzjoni 

effiċjenti huma mistennija flimkien ma' edukazzjoni u taħriġ rigorużi għas-sajjieda. Huwa 

rikonoxxut ukoll li permezz tal-leġiżlazzjoni l-ġdida, se jiġu stabbiliti penali finanzjarji u sistema 

ta’ punti għal ksur tal-liġi serju għall-kaptani tal-bastimenti. Dan għandu jkun ta' inċentiv għall-

kaptani biex joqogħdu lura milli jipparteċipaw volontarjament f'illegalitajiet. Madankollu, 

nissuġġerixxu li jkunu pprovduti taħriġ, riżorsi u appoġġ suffiċjenti biex jgħinu lis-sajjieda 

jadottaw prattiċi tas-sajd sostenibbli u jikkonformaw mar-regolamenti. Huwa rakkomandat 

ukoll li t-taħriġ ikun kontinwu, u korsijiet ta' aġġornament isiru kull ftit snin. Nirrakkomandaw ukoll 
li tali taħriġ jiġi pprovdut bħala parti mill-proċess tal-liċenzjar, li jiżgura għarfien u bini tal-

kapaċità fi stadju bikri. 

 
Filwaqt li l-BLM tirrikonoxxi li dawn il-bidliet kbar għall-ġestjoni tas-sajd huma permezz ta' 

regolamenti adottati mill-gvern, nissuġġerixxu li s-sajjieda għandhom ikunu involuti fil-proċess 

tal-implimentazzjoni u t-teħid tad-deċiżjonijiet. L-użu tal-esperjenza tagħhom biex jinfurmaw 

aħjar kif il-ġbir tad-dejta permezz tal-logbooks elettroniċi jista’ jiġi ddisinjat b’mod faċli għall-
utent, huwa mod wieħed kif is-sajjieda jistgħu jiġu involuti fil-proċess. Is-sajjieda għandhom 

jingħataw sens ta’ appartenenza fl-immaniġġjar u l-implimentazzjoni ta' dawn ir-regolamenti l-

ġodda peress li dan mhux biss jirriżulta f'żieda ta' kontribuzzjoni mis-sajjieda, iżda jiżgura wkoll l-
adozzjoni ta' dawn il-miżuri fit-tul. 

 

Tagħmir tas-sajd mitluf 

 

Il-logbook tas-sajd se jinkludi wkoll dettalji dwar it-tagħmir tas-sajd u t-tagħmir mitluf, li se jiġu 

mgħoddija lill-Kummissjoni Ewropea u ppubblikati kull sena. Ġie stmat li kull sena, jintilfu 6.4 

miljun tunnellata ta’ tagħmir tas-sajd fl-oċeani tagħna, li jwasslu għal inċidenti ta’ tħabbil jew 
inġestjoni fost speċi vulnerabbli bħal ħut, klieb il-baħar, ċetaċji, għasafar, u fkieren8. Matul 

dawn l-aħħar sentejn, l-isforzi kollaborattivi tal-NGO Żibel u voluntiera, irriżultaw fl-irkupru ta’ 

aktar minn 115-il xibka tas-sajd abbandunati tul il-kosta ta’ Malta9. Dan l-isforz sinifikanti 
jenfasizza t-tħassib urġenti dwar it-tagħmir tas-sajd mitluf fl-ilmijiet tagħna. BLM tantiċipa li l-

implimentazzjoni ta' din il-miżura ġdida se titfa' dawl fuq l-iskala ta' din il-problema, u tiffaċilita 

strateġiji ta' ġestjoni aktar infurmati biex tindirizzaha b'mod effettiv. Nixtiequ nerġgħu nisħqu fuq 

 
8 Richardson, K., Hardesty, B. D., & Wilcox, C. (2019). Estimates of fishing gear loss rates at a global scale: A 
literature review and meta‐analysis. Fish and Fisheries, 20(6), 1218-1231. 
9 https://www.z i bel.org/  

https://www.zibel.org/
https://www.zibel.org/
https://www.zibel.org/


 

 

l-importanza tal-edukazzjoni u t-taħriġ għas-sajjieda għal ġbir aħjar tad-dejta biex jiġu 

infurmati strateġiji ta' mitigazzjoni u fl-aħħar mill-aħħar biex jitnaqqsu l-inċidenzi ta' xbieki tas-

sajd abbandunati jew mitlufa. 

 

Monitoraġġ remot elettroniku  

 

Il-monitoraġġ remot elettroniku, li jinkludi l-installazzjoni ta’ CCTV abbord bastimenti akbar 

minn 18-il metru, hija miżura li għandha tikkumplimenta l-VMS u l-logbook elettroniku, għal 

kontroll u trasparenza aħjar tas-sajd fl-ibħra Maltin. BLM taspira li din id-dejta tkun ta’ benefiċċju 

f’termini ta’ ġbir ta’ dejta ta’ qabdiet aċċidentali u/jew interazzjonijiet tat-tagħmir ma’ speċi 

sensittivi, partikolarment kif u meta jseħħu l-interazzjonijiet, b’riżultat li l-isforzi ta’ protezzjoni u 

konservazzjoni jiġu amplifikati. 

 

Rappurtaġġ ta' qabda aċċidentali 

 

Mill-2026, il-kaptani se jirreġistraw ukoll elettronikament kwalunkwe qabda aċċidentali ta’ 

speċi sensittivi, u jindikaw jekk ġewx rilaxxati ħajjin, midruba jew mejta. Dan se jfisser progress 

notevoli lejn il-kwantifikazzjoni tal-qabdiet aċċidentali u l-implimentazzjoni ta' miżuri ta' 

mitigazzjoni. BLM tittama li b'dejta aktar preċiża dwar qabdiet aċċidentali ta' speċi vulnerabbli, 

il-gvernijiet u l-Unjoni Ewropea jkunu mħeġġa biex jinfurzaw miżuri protettivi aktar b'saħħithom, 

bħall-mandat ta' strateġiji ta' mitigazzjoni għas-sajjieda permezz ta’ leġiżlazzjoni nazzjonali. 

Madankollu, dan tal-aħħar għandu jsir biss permezz ta' taħriġ u assistenza xierqa mill-

awtoritajiet kompetenti. 
 

Ir-rappurtaġġ tal-qabdiet aċċidentali se jkompli jżid il-pressjoni fuq l-ammont ta' informazzjoni li 
s-sajjieda għandhom jirrappurtaw, u b'mod naturali jwassal għal frustrazzjoni u reżistenza biex 

jipprovdu dejta preċiża. L-edukazzjoni u t-taħriġ lis-sajjieda dwar kif jirrappurtaw qabdiet 

aċċidentali ta’ speċi sensittivi, l-użu u l-benefiċċji ta’ miżuri ta’ mitigazzjoni u identifikazzjoni 

preċiża ta’ tajr tal-baħar flimkien ma’ speċi sensittivi oħra għandhom ikunu ċentrali fil-

komunikazzjonijiet mas-sajjieda fis-snin li ġejjin. Il-fondi tas-sajd għandhom jiġu allokati għall-

edukazzjoni u t-taħriġ, u nirrakkomandaw li dan it-taħriġ isir parti mill-proċess tal-liċenzjar. Il-Fond 

Ewropew għall-Affarijiet Marittimi u s-Sajd (FEMS) huwa mekkaniżmu ta’ finanzjament li fis-snin 
preċedenti pprovda finanzi għal tali għanijiet u għandu jiġu kkunsidrat għall-introduzzjoni ta’ 

dawn ir-regolamenti ġodda lis-sajjieda10. 

 

 
10 Mitchell D., Puymartin A., Volcano A., Campos B. ( 2021). Off the Hook? Reducing seabird by-catch in the EU. 
https://www.birdlife.org/wp-content/uploads/2021/12/off_the_hook_recducing_seabird_by-
catch_in_the_eu_bleca_report.pdf. 
 

https://www.birdlife.org/wp-content/uploads/2021/12/off_the_hook_recducing_seabird_bycatch_in_the_eu_bleca_report.pdf
https://www.birdlife.org/wp-content/uploads/2021/12/off_the_hook_recducing_seabird_bycatch_in_the_eu_bleca_report.pdf


 

 

Bħalissa, id-dejta dwar il-qabdiet aċċidentali tal-għasafar tal-baħar fl-ibħra Maltin mhijiex 
rappreżentattiva. BLM qiegħda taħdem fuq il-ġbir ta’ din id-dejta permezz tal-proġett UE LIFE 

PanPuffinus! Bejn Jannar 2023 u Frar 2024, inġabru 37 kwestjonarju mingħand is-sajjieda fejn f’10 

minnhom, is- sajjieda rrappurtaw li kellhom qabdiet aċċidentali. Dan jirrappreżenta madwar 
27.03% tal-kwestjonarji miġbura. 

 

Għalhekk, din il-miżura addizzjonali se tikkontribwixxi għarfien siewi fis-sitwazzjoni preżenti. 
Sadanittant, nirrakkomandaw speċifikament li l-qabda aċċidentali tal-għasafar tal-baħar, 

flimkien ma’ speċi sensittivi oħra, tiġi inkluża fil-logbooks tal-karti sakemm jiġu sostitwiti 

kompletament b’dawk elettroniċi. Kemm il-logbooks tal-karti kif ukoll il-logbook elettroniku 

għandu jkun fihom spazju li jimtela bil-qabdiet aċċidentali ta’ għasafar tal-baħar. Dan għandu 

jkun ikkumplimentat ukoll b’osservazzjonijiet abbord magħmula minn osservaturi mħarrġa biex 

jiżguraw il-ġbir ta’ dejta affidabbli u preċiża. 

 

Kummenti finali 

 
Dawn ir-regolamenti l-ġodda għandhom jinkoraġġixxu sinerġija ma' regolamenti marittimi oħra 

tal-UE. Pereżempju, l-integrazzjoni tal-Politika Marittima Integrata tal-UE (MFSD) fil-ġestjoni tas-

sajd lokali, se tikkontribwixxi għal sistema komprensiva, li tiżgura miżuri ta’ konservazzjoni effettivi 
u sostenibbli fl-ibħra Maltin. Rigward il-qabda aċċidentali tal-għasafar tal-baħar, ir-regolamentI 

il-ġodda se jgħinu biex tiġi implimentata r-rakkomandazzjoni tal-GFCM (GFCM/44/2021/13) 

dwar il-mitigazzjoni tal-impatti tas-sajd għall-konservazzjoni tal-għasafar tal-baħar fil-Baħar 
Mediterran. 

 

Bħala konklużjoni, ir-Regolamenti (UE) 2023/2842 għandhom jimmodernizzaw il-kontroll, l-
ispezzjoni u l-infurzar tas-sajd, u jtejbu l-ġbir tad-dejta u t-trasparenza. BLM tappoġġja bis-sħiħ 

dawn ir-regolamenti iżda nisħqu fuq il-ħtieġa ta’ ġestjoni komprensiva tal-MPAs flimkien ma’ 
taħriġ u appoġġ għas-sajjieda. Barra minn hekk, l-involviment tas-sajjieda fit-teħid tad-

deċiżjonijiet huwa essenzjali għal implimentazzjoni ta' suċċess. L-indirizzar tat-tagħmir tas-sajd 

mitluf huwa wkoll kruċjali, peress li jikkawża ħsara sinifikanti lill-annimali tal-baħar. L-edukazzjoni 
kontinwa u l-appoġġ finanzjarju huma essenzjali biex jiżguraw li s-sajjieda jadattaw għal dawn 

il-bidliet u jikkontribwixxu għall-ġestjoni sostenibbli tas-sajd. Billi jindirizzaw dawn il-kwistjonijiet 

multidimensjonali, ir-regolamenti jistgħu jtejbu b'mod sinifikanti s-sostenibbiltà u s-saħħa 
ekoloġika tal-ibħra. 

